
Хураангуй: Энэхүү өгүүлэлд СУИС-ийн харьяа Соёл, урлаг судлалын хүрээлэн, 
ШУА-ийн Археологийн хүрээлэнгийн хамтарсан “Монголын эзэнт гүрний үеийн 
монголчуудын үнэт зүйлс, соёл сэтгэлгээг баримтаар мөшгөх судалгаа” төслийн 
хүрээнд Монголын эзэнт гүрэн, Юань гүрний үеийн дээлийн олдвор дурсгалд хийж 
буй судалгааны ажлын нэг хэсэг болох дээлийн зохион бүтээлт болон торгоны 
хээг нэхэн сэргээсэн ажлаас танилцуулав. Судалгааг Археологийн хүрээлэнгийн 
лабораторид хийж гүйцэтгэсэн ба судалгаандаа ажиглалт, харьцуулалт, хэмжилт, 
график тооцооны арга зэрэгт үндэслэн археологийн олдвор дурсгалыг нэхэн сэргээх 
(реконструкц) аргыг хэрэглэснээс гадна фотограмметр, дижитал боловсруулалтын 
аргаар торгоны хээг нэхэн сэргээв.

Ийнхүү судалж, зохион бүтээлтийн зураглал, дээлийн өнгө торгоны хээг нэхэн 
сэргээснээр уг дээл нь бүсэлхийн шугам, мөрний шугамаар үргэлж эсгэлттэй, 
бүсэлхийгээр бариу, суга өргөн чөлөөтэй, ханцуйн үзүүр урт, нарийн, зах, энгэр нь 
ташуу зөрсөн, лав давхар зөрлөг энгэртэй, ташаандаа хоёр давхар нугалаа бүхий 
хагалаа оноотой, торгон ширхэглэг зулж дулаалсан байгаа нь Монголын эзэнт 
гүрний үеийн эрэгтэйчүүдийн сэрүүн улирлын (дулаан дээл) сонгодог загвартай 
дээл болохыг тодорхойлов. Мөн, уг дээлийг бодь гөрөөсний дүрслэл бүхий алтан 
утаст хээтэй торгоор өнгөлсөн болохыг тогтоов.  

Түлхүүр үгс: археологийн олдвор, хувцас, сэргээн бүтээх

Abstract: This paper presents findings from the research conducted under the 
collaborative project “A study of the documentary evidence to reveal the values and 
cultural mentality of the Mongols during the Mongol Empire” by the Research Institute 
of Arts and Culture, Mongolian National University of Arts and Culture (MNUAC) and 
the Institute of Archaeology, Mongolian Academy of Sciences. 

The study focuses on the design and pattern reconstruction of a Deel artifact dating 
back to the Mongol Empire and Yuan Dynasty. The research was carried out in the 
laboratory of the Institute of Archaeology, employing methods such as observation, 
comparison, measurement, and graphic calculations. Reconstruction techniques were 
applied, alongside photogrammetry and digital processing, to recreate the silk patterns.

The analysis and reconstruction revealed that the Deel garment featured continuous 
cuts along the waistline and shoulder line, a snug fit around the waist, loose underarm 
areas for comfort, and long, narrow sleeves. The collar and front were diagonally 
overlapped with a double-layered flap, and the garment included double-pleated slits 
at the hips. It was insulated with fine silk fibers for warmth, indicating it was a classic 
design for men’s seasonal wear (warm-weather deel) from the Mongol Empire period. 
It was also determined that the garment was covered in silk fabric decorated with gold 
threads patterns woven, each pattern depicting a recumbent antelope with its head turning 
to its rear under a full moon.

Keywords: archaeological artifact, clothing, reconstruction

Оршил

Монгол Улсын нутаг дэвсгэрээс олдож судалгааны эргэлтэд орж байгаа 
хувцасны олдвор дурсгалуудын дотор Монголын эзэнт гүрний үед холбогдох дээл, 
хувцасны зүйлс ихээхэн хувийг эзэлдэг. Ялангуяа 2000 оноос хойш энэ байдал 
улам бүр өсөж байгаа нь монгол хувцас судлалын санг арвижуулж, энэ чиглэлийн 
судалгаа шинжилгээний ажлын хөгжил, чанар чансаанд ч ихээхэн нөлөөлж буйн 

зэрэгцээ үндэсний хувцас үйлдвэрлэгчид, загвар зохион бүтээгч дизайнеруудын 
урлан бүтээх үйлд шинэ сэдэл тэмүүлэл, сонирхлыг нэмэгдүүлж, бизнесийн 
болоод мэргэжлийн үйл ажиллагааных нь хүрээг эртний уламжлалт хувцасны 
төрлөөр тэлж байгаа нь өнөөгийн амьдралаас бэлхнээ харагддаг. Үүгээр зогсохгүй 
энэ бүх олдвор дурсгалууд түүх, соёл, урлаг, техник технологийн салбар болоод 
бусад олон салбарын судалгаа шинжилгээний ажилд ч ихээхэн ач холбогдолтой, 
үнэ цэнтэй биет судлагдахуун болдог. Ийм ч учраас дотоод, гадаадын судлаачид 
ихээхэн сонирхож судалсаар ирсэн. 

Судалгааны ажлуудаас үзвэл, ихэнх судлаачид хувцасны биет олдвор 
дурсгалын гадаад байдлын ижил төстэй талуудад, эсвэл зарим нэг адил төстэй 
элементүүдэд үндэслэж үндэстэн угсаатнуудын түүхэн нийтлэг талуудыг нотлоход 
бодит баримт болгон ашиглаж ирсэн байна. Товчоор хэлбэл, хувцасны зөвхөн гадна 
харагдах байдлаар нь дүрслэн өгүүлэх байдлаар хандаж ирсэн тал ажиглагддаг. 
Хувцасны ижил төстэй байдлыг шинжих нэг гол үзүүлэлт бол эсгүүр байдаг. 
Эсгүүрийн үндсэн дээр гаргасан хувцасны ангилал угсаатан үндэстний нийтлэг 
талыг илэрхийлэх боломж хамгийн өндөр байдаг. Учир нь эсгүүр нь хувцасны 
хэлбэр загварыг урт хугацаанд хамгийн тогтвортой хадгалах нэг чухал үзүүлэлт 
болдог. Иймээс хувцасны судалгааг эсгүүрээс эхэлж, улмаар материалын шинж, 
хээ чимэглэл, үйл урлал, нэр томьёо, үг хэллэг гэх зэрэг олон талаас нь нарийвчлан 
судалж хэрэглээнд нэвтрүүлэх нь бидний гол зорилго юм. 

Бидний судлан буй дээлийг анх 2012 онд Шинжлэх ухааны академи (ШУА)-
ийн Археологийн хүрээлэнгийн доктор Я.Цэрэндагва, АНУ-ын Денверийн Амьтан 
судлалын нийгэмлэгийн (ДАСН) доктор Ж.Шнайдер нараар ахлуулсан археологичид 
Дорноговь аймгийн Даланжаргалан сумын нутаг дахь Их нартын Баларын хадны 
оршуулгын 2-р булшнаас илрүүлжээ (Цэрэндагва 2014). Энэ булш урд нь тоногдсон 
маягтай байсан бөгөөд дээлийн үлдэгдэл өөдөснүүд булш оршиж байсан агуйн 
амны эргэн тойронд хөглөрч, нарны гэрэлд гэмтсэн байсан тухай 2023 онд АНУ-ын 
Элчин сайдын Соёлын өвийг хамгаалах сан (AFCP)-ийн “Монголын нэн ховордсон 
өмсгөл эдлэлийн уламжлал, цуглуулгыг хадгалан хамгаалах” төслийн санхүүжилт, 
Америкийн Монгол судлалын төв (ACMS), ШУА-ийн Археологийн хүрээлэнгийн 
дэмжлэгтэйгээр цэвэрлэгээ, сэргээн засварлалтыг хийж хадгалалтыг сайжруулж, 
материалын шинжилгээ хийсэн судлаач О.Ангарагсүрэн (Ph.D), Кристэн Пийрсон 
(докторант), сэргээн засварлагч Р.Эрдэнэцэцэг, Н.Нандинцэцэг нар ажлын тайлан 
(Ангарагсүрэн 2023)-даа дурджээ. Эдгээр судлаачдын мэргэжлийн нарийн нямбай 
үйл ажиллагааны үр дүн нь бидэнд мэргэжлийн төвшний судалгаа шинжилгээ 
хийх боломжийг олгож  дараах ажлуудыг хийж гүйцэтгэсэн болно.

Судалгааны хэрэглэгдэхүүн, арга зүй
Дээлийн олдворын тодорхойлолт: Дээр дурдсан судлаачдын цэвэрлэсэн 

олдворыг хүлээн авч, анхны ажиглалт хийхэд хоёр өөр төрлийн дээлийн үлдэгдэл 
байгаа нь материалын шинж, үлдэгдлийн хийц, технологиос тодорхой байсан 
бөгөөд бид судалгаа, сэргээн бүтээлт хийж болохуйц, харьцангуй том хэмжээтэй, 
үзмэн хүрэн ягаан өнгөтэй, зууван хээтэй торгон дээлийн үлдэгдлийн сонгож 
ажиллав. Энэ дээлийн дотоод энгэр 50%, ар ба энгэрийн зөвхөн хормойн хэсгүүд 



11

Ìîíãîëûí сîёë, уðëàã сóäëàë 
Боть 25, Дугаар 49, 2024

Мongolian Journal of Arts and Culture
Volume 25, Issue 49, 2024

50-60%, баруун  ханцуй бугалгаас үзүүр хүртэл 80%, зүүн ханцуй бугалгаас үзүүр 
хүртэл 75%, зах 10% нь тус тус үлдсэн байв. Мөн гадна талын бүчнүүдийн баруун 
хажууд оёсон 3 ширхэг бүчний зөвхөн оёж тогтоосон хэсэг нь үлдсэн, дотор талын 
дотоод энгэрт оёж тогтоосон бүч бүрэн үлдсэн байв (Зураг 1).

Эдгээр үлдэгдлүүдийг 1-рт, бүрдэл хэсгүүдийн материалын шинж чанар, 
хэлбэр, 2-рт, гандалт, урагдалт, сэмрэлт, ханзралт, тасралтын байдал зэрэг гэмтлийн 
шинж тэмдгүүд, 3-рт, материалын үндсэн утасны чиглэл, 4-рт, оёдлын шугам зэрэг 
хүчин зүйлүүдэд үндэслэн эвлүүлэн байрлуулж, дээлийн ерөнхий хэлбэрийг эхний 
байдлаар гаргаж, хэмжилт судалгаа хийх боломжийг бүрдүүлж ажиллав. 

Судалгааны аргачлал: Дээлийг нэхэн сэргээхийн тулд түүний энгэр, ар, 
ханцуй, дотоод энгэр, зах, хормойн хэсэгт ажиглалт, хэмжилт, харьцуулалтын 
арга болон зохион бүтээлтийн график тооцооны арга зэргийг ашиглаж, дээлийн 
гадар торгоны хээг тодруулахын тулд хэмжилт, фотограмметрийн аргаар зураг 
авч, эвлүүлэг хийх, харьцуулалтын арга, эцэст нь 3D байдлаар нэхэн сэргээхийн 
тулд дижитал боловсруулалтын аргуудыг ашиглав. Мэргэжлийн хэмжих багаж, 
хуулбарлах слайд, фото аппарат, растер графикийн Adobe Photoshop программыг 
мөн хэрэглэсэн болно. 

а. Захны үлдэгдэл б. Дулаалгын торгон 
ширхэглэг

г. Зүүн ханцуй, арын үлдэгдэл д. Баруун ханцуй, дотоод 
энгэрийн үлдэгдэл 

Зураг 1. Дээлийн олдворын үлдэгдэл

в. Урд хормойн үлдэгдэл

Судалгааны үр дүн
1. Хэмжилт судалгааны үр дүн:
а. Дээлийн үлдэгдлүүдээс хамгийн тодорхой, ойлгомжтой хэсгүүд нь захны 

тасархай хэсэг, дотоод энгэрийн үлдэгдэл, баруун ташааны онооны дээд хэсгийн 
багахан үлдэгдэл, баруун, зүүн ханцуйн үзүүрийн тасархай хэсгүүд, энгэрийн 
болон арын хормойн үлдэгдэл байсан бөгөөд юуны өмнө тэдгээрийн хэлбэр, үндсэн 
утасны чиглэл, торгоны хээний ул мөр (хээний ерөнхий хэлбэр мэдэгдэж байгаа ч 
ямар хээ байсан нь тодорхойгүй болж баларсан байсан), урагдаж тасарсан байдал, 
тэдгээрт буй оёдлын ул мөр, гандалт, нугаларалт зэрэгт нь үндэслэн байрлалыг 
тогтоож анхны хэмжилт судалгаа хийснээр дээлийн загварын онцлогийг эхний 
байдлаар, ерөнхийлөн тодорхойлох боломж бүрдсэн.

Үлдэгдлүүдийг эвлүүлж байрлуулснаар баруун ташааны онооны дээд 
хэсгийн үлдэгдлийн өөд өөдөөсөө харсан тус бүр хоёр давхар нугалааснууд, 
захны үлдэгдлийн хэлбэр, оёдлын ул мөр, баруун талын бүсэлхий болон ташаа 
орчимд оёж бэхэлсэн дөрвөн ширхэг бүчний үлдэгдэл, түүний хэмжээ харьцаа, 
байрлал, ханцуйн үзүүрийн тасархай үлдэгдлийн хэлбэр хэмжээ, урлан үйлдсэн 
арга ажиллагаа, торгон ширхэглэгийг өнгө болон дотрын завсар зулсан зэрэг олон 
мэдээлэл тодорхой болов.

Энэхүү дээл нь хээ бүхий торгон гадартай, хөвөн даавуун дотортой, өнгө 
дотрын завсар торгон ширхэглэгийг нимгэн зулсан дулаалгатай Монголын эзэнт 
гүрний үеийн эрэгтэй хүний сэрүүний улиралд өмсдөг дээл болохыг тогтоов. 

б. Тодорхой байгаа үлдэгдлүүдийг нөхөн зураглаж сэргээсний үндсэн дээр 
тооцоо болон байгуулалтын аргаар үндсэн бүрдэл хэсгийн зураглалыг гаргаж 2-р 
зурагт харуулав.

Зураг 2. Зохион бүтээлт, эсгүүрийн хэмжээс

Энэхүү зураглалд үндэслэн дээлийн ар, энгэр, ханцуйн болон бусад жижиг 
бүрдэл хэсгүүдийн урт, өргөний хэмжээг нөхөн тодорхойлж 1-р хүснэгтэд үзүүлэв. 

Хүснэгт 1. Дээлийн бүрдэл хэсгийн хэмжээс

№ Хэмжээний 
нэршил

Томьёолсон
тэмдэглэл

Хэмжээ,
см Хэмжилтийн цэгүүд ба тайлбар

I.	 Уртын хэмжээс

1 Дээлийн урт Уд 120,0 Арын голын дээд цэгээс хормойн ирмэг 
хүртэл арын гол шугамын дагуу

2 Ханцуйн урт Ух 102,0 Арын голын дээд цэгээс ханцуйн үзүүр хүртэл

3 Арын урт Уар 1 45,0 Арын голын дээд цэгээс доош бүсэлхийн 
шугам хүртэл арын гол шугамын дагуу

4 Дээлийн арын 
урт Уар 2 51,0 Арын голын дээд цэгээс доош ташааны 

дээд тал хүртэл арын гол шугамын дагуу

5 Хормойн урт Ухор 69,0 Ташааны шугамаас доош хормойн ирмэг 
хүртэл

6 Онооны урт Уон 66,5 Онооны дээд талаас хормойн ирмэг хүртэл
II.	 Өргөний хэмжээс (2/1)

1
Арын 

бүсэлхийн 
шугамын өргөн

Өбш,ар 25,0 Арын голоос хажуугийн шугам хүртэл 
бүсэлхийн шугамын дагуу

2 Арын ташааны 
шугамын өргөн Өтш,ар 27,0 Арын голоос хажуугийн шугам хүртэл 

ташааны шугам дагуу шугамын дагуу

3
Энгэрийн 
бүсэлхийн 

шугамын өргөн
Өбш,эн 27,0 Энгэрийн голоос хажуугийн шугам хүртэл 

бүсэлхийн шугамын дагуу

4
Энгэрийн 
ташааны 

шугамын өргөн
Өтш,эн 29,0 Энгэрийн голоос хажуугийн шугам хүртэл 

ташааны шугамын дагуу

5
Арын хормойн 
өргөн (баруун 

тал)
Өхор,ар.б 55,0 Арын голоос баруун хажуугийн шугам 

хүртэл хормойн доод ирмэгээр

6 Арын хормойн 
өргөн (зүүн тал) Өхор,ар.з 44,0 Арын голоос зүүн хажуугийн шугам 

хүртэл хормойн доод ирмэгээр

7

Гадаад 
энгэрийн 

хормойн өргөн 
(баруун тал)

Өхор,гэб 51,0
Энгэрийн голоос баруун тийш гадаад 

энгэрийн төгсгөл хүртэл хормойн 
ирмэгээр

8

Гадаад 
энгэрийн 

хормойн өргөн 
(зүүн тал)

Өхор,гэз 55,0 Энгэрийн голоос зүүн тийш хажуугийн 
шугам хүртэл хормойн ирмэгээр

9

Дотоод 
энгэрийн 

хормойн өргөн 
(баруун тал)

Өхор,дэ 55,0 Дотоод энгэрийн хормойн ирмэгээр

10

Дотоод 
энгэрийн 

хормойн өргөн 
(зүүн тал)

Өхор,дэ 35,0 Дотоод энгэрийн хормойн ирмэгээр

11 Ханцуйн 
үзүүрийн өргөн Өх,үз 14,0 Ханцуйн үзүүрийг давхраар  нь

III.	Жижиг бүрдэл хэсэг

1 Захны өндөр ӨН зах 9,0 Дотоод энгэрт залгаатай үлдсэн жижиг 
хэсгээс авсан хэмжээ. 

2 Гадна бүч Ө бүч 4,0

Баруун онооны бөхөлгөө оёдлоос дээш 1,5 
см зайнд доод бүчний доод ирмэг байрлаж 
байгаа ба түүнээс дээш 1,5 см зайтай 2 дахь 

бүчийг гэх мэт 4 бүчний хоорондын зай ижил 
1,5 см зайтай оёгджээ. Эндээс үзвэл дээлийн 

бүслэвчийн хэсэг нийт 20,5 см өргөнтэй байна.

3 Дотор бүч Өбүч Х 
Убүч

1,5 х 
21,0

Дотоод энгэрийн зүүн хэсгийн захад, 
бүсэлхийн шугамд дарж оёсон

2. Дээлийн эсгүүрийн зохион бүтээлтийн сэргээлт, онцлог:
Дээлийн бүрдэл хэсгийн хэмжээсийг сэргээсний үндсэн дээр зохион 

бүтээлтийн байгуулалтыг хэрэглэн эсгүүрийн суурь зураглал болон бусад жижиг 
бүрдэл хэсгүүдийн эсгүүрийг зураглаж 3-р зурагт харууллаа.

Зураг 3. Дээлийн эсгүүрийн зохион бүтээлтийг сэргээсэн байдал

Эсгүүрийн зохион бүтээлтийг сэргээснээр уг дээл нь эсгүүрийн хувьд дараах 
онцлог шинжүүдтэй болохыг илрүүлэв. Үүнд:

1.	 Баруун, зүүн талын ташааны оноо өөр өөр шийдэлтэй. Өөрөөр хэлбэл, 
баруун ташааны оноо ар ба энгэр талдаа тус бүр өөд өөдөөс харсан 
хоёр давхар нугалаатай голын шугамаар нь нийлүүлж оёсон байдаг нь 
Юань гүрний үеийн дээлийн онцлог юм. Юань гүрний үеийн дээлийн 
зүүн ташааны оноо задгай байдаг бөгөөд зүүн арын хормойд өөд өөдөөс 
харсан хоёр давхар нугалааг хийдэг ч урд хормойн хажуугийн шугамтай 
нийлүүлж оёлгүй задгай үлдээсэн байдаг.   

2.	 Хормойн өргөний хэмжээ маш өвөрмөц, гол шугамаас хажуугийн шугам 
хүртэлх зай харилцан адилгүй буюу энгэрийн хормойн шугамын өргөн нь 
гол шугамаас хажуугийн шугам хүртэл зүүн талдаа 55,0 см, баруун талдаа 
51,0 см байгаа бол, арын хормой шугамын өргөн нь зүүн талдаа 44,0 
см, баруун талдаа 55,0 см байгаа нь онцлог бөгөөд энэ нь өнөөг хүртэл 
олдон судлагдсан дээлүүдэд урьд өмнө тохиолдож байгаагүй сонирхолтой 
хэмжээснүүд юм. Харин дотоод энгэрийн хормойн өргөн 35,0 см буюу 
хамгийн бага хэмжээтэй байгаа нь монгол дээлийн хувьд ердийн асуудал 
билээ.

3. Дээлийн гадар торгоны хээний  нэхэн сэргээлт:
Дээлийн гадар торго нь зууван дугуй, дусал хэлбэрийн хээтэй болох нь 

ажиглагдаж байв. Хээг алтан утсаар нэхсэн болох нь захны үлдэгдлийн үзүүр 
хэсгийн хээний байдал, зарим хээний нэхээсний завсар алтан ширхэглэгийн 
үйрмэгүүд багагүй үлдсэн зэргээс харж болно (Зураг 4). Гэвч хээний дүрслэл нь 
баларч, бүрэн бүтнээрээ үлдсэн тод томруун дүрслэлтэй хээ байгаагүй тул дутуу 
хээ тус бүрээс тодорхой байгаа нийт 15 дүрсийг слайд дээр хуулбарлан зураглаж 
буулгав (Зураг 5). Фотограмметр, дижитал боловсруулалтын тусламжтайгаар 
эвлүүлэг хийж, дүрсүүдийн хэлбэр, хэмжээ, давтамжийг сэргээн тодруулав. 

Зураг 4. Хээ мэдэгдэж байгаа хэсгүүд

Мөн фотограмметр аргыг ашиглан буулгаж авсан хээний дүрслэлүүдийг 
давхцуулах, нөхөх зэргээр хээг олон хэсгүүдээс нийлүүлэн хээний дүрслэлийн 
байж болох хувилбарыг тодорхойлов.

Хэдийгээр хээнээс үлдсэн бүх зураглалыг давхцуулж үндсэн зургийг 
гаргасан ч зарим хэсгийн дүрслэл тодорхой биш байсан тул тэр үед холбогдох эх 
сурвалжуудыг судлах шаардлага гарсан юм. Хээний зарим нарийн зураас хэсгийг 
бусад эх сурвалж, олдворуудтай харьцуулан нэхэн сэргээсэн (Зураг 6).

Зураг 5. Хээг хуулбарлан авч, харьцуулан шалгах үйл явц

Зураг 6. Фотограмметр аргыг ашиглан сэргээсэн хээний зураг

Тодорхой байгаа мэдээлэлд үндэслэн энэ төрлийн хээтэй торгоны талаар 
судлан, харьцуулах хэрэглэгдэхүүн болгон ашиглах шаардлагатай юм. Ийнхүү 
судалж үзвээс, энэ төрлийн алтан утаст нэхмэлийн техник нүүдэлчдийн байгуулсан 
Хятан гүрэн, Хятадын Сүн, манж жүрчдийн Алтан улсын үеэр дамжин боловсорч 
Юань гүрний үед оргилдоо хүрсэн ажээ. Торгоны хээнд тэргэл сарны дор, навч 
цэцэгсийн дунд, толгойгоо ар тал руугаа эргүүлэн тайван сууж, ямар нэг зүйлийг 
ажиглан харж буй бодь гөрөөсийг дүрсэлсэн болохыг тогтоов.

Хээний бүрэн зургийг тодруулан гаргасны дараа дахин олдвор дээр байрлуулан 
тодруулан  шалгаж үзлээ (Зураг 7).

Энэхүү төслийн даалгаварт дээлийн олдворыг бодитоор сэргээн бүтээх 
ажил багтсан бөгөөд эртний эд өлгийн зүйлийг яг тэр үеийнхээр нь бүрэн бүтээх 
боломжгүй ч морфологи түвшинд загварыг сэргээх ажлыг хийх юм. Үүний тулд 
даавууны хээний харагдах байдлыг гаргахыг тулд хатгамлын машинаар хатгаж 
туршив (Зураг 8). 

Зураг 7. Сэргээсэн хээг харьцуулан шалгаж байгаа нь

Зураг 8. Туршилтаар хатгасан хээ

Мөн дээлийн олдвор дээр хээний байрлалыг тогтоон улмаар хээний нэхээсний 
давтамж буюу рапортын хэмжээг тодорхойлов (Зураг 9). 

Дээлд хэрэглэсэн торгоны хээний дүрслэлийг дээр дурдсан гадаадын 
судлаачид Төвөдөөс гаралтай, эсвэл Төв азийн уламжлалт хээ, Алтан улсын үеийн 
торгоны хээ гэх зэргээр тайлбарлажээ. Эдгээр тайлбарууд аль аль нь монголчуудад 
хамааралтай боловч бид үүнийг улам лавшруулан судлах нь зүйтэй хэмээн үзэв. 
Учир нь “Бодь гөрөөс”, “Бэлгэт гөрөөс”, “Юникорн” гэх мэт гөрөөстэй холбоотой 
домог, хууч ярианд бэлгэдэлт утга агуулга элбэг байдаг бөгөөд сүүлийн үед 
Хүннүгийн археологийн малтлага судалгаагаар монголчууд гөрөөсийг эртнээс 
дээдлэн шүтэж ирснийг илтгэх олдвор дурсгалууд олноор олдож байгаа нь бидний 
судалгааны объект болох дээлийн хээтэй холбогдох магадлалтай байна.

Хэлэлцүүлэг
Бидний нэхэн сэргээсэнтэй ижил хээтэй торгоны үлдэгдэл маш цөөн тоотой 

олдсон байна. Тухайлбал, хятадын судлаачдын мэдээлснээр БНХАУ-ын Хар мөрөн 
мужийн Ачэн хотод орших Жингийн үеийн Ян Ваньяны бунхнаас олджээ (Feng 
2012, 282-286). 1162 онд хамаарах энэхүү үлдэгдэл дурсгал нь ёрог (plain) эсвэл 
сарж (twill) буюу үндсэн суурь нэхээстэй1 ажээ (Зураг 10,11).  

	

1	 Дитер Кун ба Жао Фэн, Нью Хейвен & Лондон, Йелийн их сургуулийн хэвлэл, Бээжин, Гадаад 
хэлний хэвлэл, 2012, хуудас 282-286, зураг. 6,23a-6.23b, зураг. 6.26-6.27.

Зураг 9. Хээний байрлал, торгоны рапортыг таамагласан байдал, нэхэн сэргээлт

Зураг 10. Сарыг харж буй бодь гөрөөс дүрсэлсэн алтан утаст торгон нэхмэл, 
Алтан Улс, НТ 1115–1234 он. АНУ, Kливлендийн урлагийн музей2

	
Зураг 11 . Сар руу толгойгоо эрүүлэн харж буй бодь гөрөөс дүрсэлсэн алтан

 утаст торгон нэхмэл, НТ XII-XIII зуун. Парис, “Art Asiatiques-Guimet” музей3

Харин 1978 онд ӨМӨЗО-ны Бугат хотын Дархан муу мянган хошууны Миншүй 
дүүрэг дэх булшнаас хэвтэж буй бодь гөрөөсийг дүрсэлсэн дусал хэлбэрийн хээтэй, 
нил ягаан өнгийн торгоор хийсэн, монгол маягийн дээлийн үлдэгдэл олдсон (Feng 
2012, 282-286)-ны хээ нь дээр дурдсан хээнүүдтэй ижил байгаагийн дээр торгоны 
шинж чанар нь ч бидний судлан буй дээлтэй ихээхэн төстэй байна (Зураг 12). 2000 
онд манай улсын Өмнөговь аймгийн Ноён сумын нутаг дахь Цагаан ханангийн 
агуйд байсан тоногдсон булшнаас илэрсэн дээлийн торгоны үлдэгдэл (Баяр 2000)-
ийн хээ нь хос бодь гөрөөсний дүрслэлтэй бөгөөд өгүүлэмж нь дээр дурдсан дусал 
хээнүүдтэй адил хэдий ч хос хоёр гөрөөсний толгой, нүдний хөдөлгөөн хавирган 
сар руу харж буй мэт дүрслэлтэй, хээний гадуур хүрээ нь дугуй хэлбэртэй байгаа 
зэрэг онцлогтой (Зураг 13). 

2	 Хятад, Жинь гүрэн (1115-1234). Торго, алтан утас; Хэмжээ: 109.8 x 38.5 см (43 1/4 x 15 3/16 
инч). Кливлендийн урлагийн музей, Ж.Х.Уэйдийн сангаас худалдаж авсан 1991.4.

3	 Сан Франциско, Торго, алтан утас; 73 x 33 см (28 5/8 x 12 7/8 инч). https://www.bonhams.com/
auction/21772/lot/8158/two-silk-brocade-fragments-12th13th-century/

https://www.bonhams.com/auction/21772/lot/8158/two-silk-brocade-fragments-12th13th-century/
https://www.bonhams.com/auction/21772/lot/8158/two-silk-brocade-fragments-12th13th-century/

Эдгээрээс гадна Парис дахь “Art Asiatiques-Guimet” музей (Eiren 2020, 104), 
АНУ-ын Kливлендийн урлагийн музейн цуглуулгад тус тус байдаг бодь гөрөөс 
дүрсэлсэн торгоны хээг хятадын болон өрнийн судлаачид Төвөдөөс гаралтай, 
Төв азийн хээ (Zao Feng 2018, 25) гэх мэтээр үзжээ. Дээрх дүрслэл бүхий дусал 
хэлбэрийн хээг улаан дэвсгэр дээр алтан утсаар нэхсэн байдаг. Энэ бүгдээс үзэхэд 
бидний нэхэн сэргээсэн торгоны хээний дүрс нь тухайн цаг үед олдсон бусад 
олдворуудтай тохирч байна.

Зураг 12. Монгол дээлийн торгоны 
үлдэгдэл XIII зууны эхэн үе. ӨМӨЗО, 
Бугат, Дархан муу мянган, Хөх хот, 

Археологийн хүрээлэн

Зураг 13. Монголын эзэнт гүрний 
үед холбогдох дээлийн торгоны 

үлдэгдэл. Өмнөговь, Ноён, Цагаан 
ханан. Улаанбаатар, “Чингис 

хаан” музей

Дүгнэлт

Их нартын Баларын хадны оршуулгаас олдсон Монголын эзэнт гүрний үеийн 
дээлийн олдворыг судалгааны объект болгон сонгож, дээлийн эсгүүрийн зохион 
бүтээлт, өнгө торгоны хээг сэргээн бүтээснээр дараах онцлогуудыг илрүүллээ. 

1.	  Монголын эзэнт гүрний үеийн дээлийн эсгүүрийн зохион бүтээлтэд урьд 
өмнө илэрч байгаагүй хоёр онцлог тодорхой болов. Үүнд: а. Зүүн, баруун 
ташааны оноог хоёр өөр байдлаар шийдсэн, б. Урд ба арын хормойн 
өргөний хэмжээ зүүн, баруун талуудад өөр өөр байгаа нь нэн сонирхолтой 
бөгөөд энэ нь онооны ялгаатай байдал, дээлийн ар ба энгэрийн хэмжээ 
хүний биеийн хэлбэр галбир, хөдөлгөөн зэрэгт зохицуулсан, ялангуяа 
морь унах зэрэг монголчуудын өдөр тутмын үйл хөдлөлийн онцлогт 
зохицуулсан хэмжээ байх бололцоотой хэмээн таамаглав.

2.	 Дээлийн зохион бүтээлт, эсгүүр, торгоны хээний онцлогийг нэхэн 
сэргээснээр эртний хувцасны 3D виртуал дүрслэлийг бий болгох суурь 
өгөгдлийн боловсруулалт болсон бөгөөд цаашдаа дижитал музейн бүтээн 
байгуулалт, цахим аялал жуулчлал, соёлын бүтээлч үйлдвэрлэлийн 
хөгжлийг хурдасгах, үр өгөөжийг дээшлүүлэх, улмаар өсвөр хойч 
үеийнхэнд шинэлэг сонирхолтой аргаар соёлын өвийн боловсрол олгох, 
суралцах аргыг нь хөнгөвчлөхөд тустайн дээр эртний хувцасны соёл, ур 
хийцийг өвлүүлэн уламжлуулах зэрэг олон талт үйл ажиллагаанд өндөр 
ач холбогдолтой.

3.	 Эцэст нь дүгнэж үзвэл, энэхүү судалгаа нь эртний үеийн дээл, хувцасны 
соёлын агуулгыг нэмэгдүүлж, эртний олдвор, хувцсыг сэргээн засварлах, 
сэргээн бүтээх, эртний уламжлалаа хадгалсан орчин үеийн загвар зохион 
бүтээх, улмаар уламжлалт хувцсаар дамжуулан түүх соёлын олон асуудлыг 
тодруулах зэрэг олон талын үйл ажиллагаанд үнэ цэнэ, ач холбогдолтой 
судалгаа болов. Мөн эртний хувцасны соёлыг түгээн дэлгэрүүлэхэд цаг 
хугацаа, орон зайн хязгаарлалтыг арилгаж, манай орны хувьд түүх, соёлын 
өвийг цахимжуулах шинэ аргазүйн эхлэл болж байна.

Талархал: ШУА-ийн Археологийн хүрээлэнгийн доктор Я.Цэрэндагва, 
Дэнвэрийн Амьтан судлалын нийгэмлэгийн (ДАСН) доктор Ж.Шнайдер нараар 
ахлуулсан археологичид, АНУ-ын Элчин сайдын Соёлын өвийг хамгаалах сан 
(AFCP)-ийн “Монголын нэн ховордсон өмсгөл эдлэлийн уламжлал, цуглуулгыг 
хадгалан хамгаалах” төслийн багийнхан болон ШУТИС-ийн Хувцас судлалын 
төвийн дизайнер Т.Баярмаа, Д.Хэрлэн нарт талархал илэрхийлье. 

Санхүүжилт: СУИС-ийн харьяа Соёл, урлаг судлалын хүрээлэнд 2022-2024 
онд хэрэгжүүлсэн “Монголын эзэнт гүрний үеийн монголчуудын үнэт зүйлс, соёл 
сэтгэлгээг баримтаар мөшгөхүй” сэдэвт суурь судалгааны төсөл.

